
АЙМАГ, НИЙСЛЭЛ, СУМ, ДҮҮРГИЙН ИРГЭДИЙН ТӨЛӨӨЛӨГЧДИЙН ХУРЛЫН СОНГУУЛИЙН ТУХАЙ ХУУЛЬД ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН ХЭРЭГЦЭЭ, ШААРДЛАГЫГ УРЬДЧИЛАН ТАНДАН СУДАЛСАН ТАЙЛАН

НЭГ. ЕРӨНХИЙ МЭДЭЭЛЭЛ

Сонгуулийн сурталчилгааг тодорхойлох нь
Хууль тогтоомжид сонгуулийн сурталчилгааг тодорхойлоогүй боловч үүнийг санал хураалтаас өмнөх хугацаанд сонгогчдын дэмжлэгийг авахад чиглэсэн нэр дэвшигч болон намын өрсөлдөөнт үйл ажиллагааг ойлгохоор байна. Нэр дэвшигч эсхүл нам өөрийн үзэл санаа, мөрийн хөтөлбөрийг сурталчлах, өөрийгөө таниулах замаар сонгогчдын дэмжлэгийг авахын төлөө сонгуулийн сурталчилгааг явуулдаг. Иймд орон нутгийн Хурлын тараах тайлан нь хийсэн ажлаараа сонгогчдод өөрийгөө таниулах, улмаар сурталчлах боломж олгож байгаа тул сонгуулийн сурталчилгааны шинжийг агуулж болох юм.
Товчхондоо бол “сонгуулийн сурталчилгаа” гэдгийг нам, эвсэл, нэр дэвшигч, тэдгээрийн сонгуулийн байгууллага, ухуулагч, туслагч, дэмжигчдээс сонгогчдод зориулан өөрсдийн мөрийн хөтөлбөрийг тайлбарлан таниулж, нэр дэвшигчийг дэмжин сурталчилж буйг хэлнэ[footnoteRef:1] гэж тодорхойлж болох юм. [1:  Б.Чимид, Сонгуульд суралцахуй (Тогтолцоо, үйл явц, эрх зүй), ред. Ж.Амарсанаа, Ч.Батцогт, Уб., Адмон принтинг, 2008, 141 дэх тал.] 

Энэ ажлын гол агуулга нь сонгуулийн мөрийн хөтөлбөр, нэр дэвшигчийн давуу талыг зүйл бүрээр нотлон тайлбарлаж, сонгогчдыг түүний төлөө <<өрсөлдүүлэн>> өөртөө татаж аль болох олон санал авах оюун санааны нөхцөл бий болгох явдал мөн. Үүнийг нам, эвсэл, нэр дэвшигчийн сонгуулийн сурталчилгааны гол зорилго гэж болно.[footnoteRef:2] [2:  Б.Чимид, Сонгуульд суралцахуй (Тогтолцоо, үйл явц, эрх зүй), ред. Ж.Амарсанаа, Ч.Батцогт, Уб., Адмон принтинг, 2008, 141 дэх тал.] 


Сонгуулийн хууль тогтоомжийн түүхэн уламжлал, харьцуулалт
Аймаг, нийслэл, сум, дүүргийн иргэдийн Төлөөлөгчдийн хурлын сонгуулийн хууль тогтоомжийг нийт 5 удаа шинэчлэн баталсан байна. Энэ талаар тодруулбал, 
Нэгд, Монгол Улсын Их Хурлаас 1996 оны 8 дугаар сарын 27–ны өдөр баталсан Аймаг, нийслэл, сум, дүүргийн Иргэдийн төлөөлөгчдийн хурлын сонгуулийн тухай хуулийн[footnoteRef:3] 2 дугаар зүйлд “Аймаг, нийслэл, сум, дүүргийн иргэдийн Төлөөлөгчдийн Хурал /цаашид “иргэдийн Төлөөлөгчдийн Хурал” гэх/–ын сонгуулийн тухай хууль тогтоомж нь Үндсэн хууль, Улсын Их Хурлын сонгуулийн хууль, Засаг захиргаа, нутаг дэвсгэрийн нэгж, түүний удирдлагын тухай хууль, энэ хууль, тэдгээртэй нийцүүлэн гаргасан хууль тогтоомжийн бусад актаас бүрдэнэ” гэж, энэ хуулийн Сонгуулийн өмнөх ухуулга, сурталчилгаа, нэр дэвшигчийн үйл ажиллагааны баталгаа гэсэн Зургадугаар бүлгийн 23 дугаар зүйл (Сонгуулийн өмнөх ухуулга, сурталчилгаа, уулзалт)–д тус тус заасан. [3:  https://legalinfo.mn/mn/detail?lawId=7073 ] 

Хоёрт, Монгол Улсын Их Хурлаас 2007 оны 1 дүгээр сарын 18–ны өдөр баталсан Орон нутгийн хурлын сонгуулийн тухай хуулийн[footnoteRef:4] 2 дугаар зүйл (Хууль тогтоомж)–ийн 2.1 дэх хэсэгт “Орон нутгийн Хурлын сонгуулийн тухай хууль тогтоомж нь Монгол Улсын Үндсэн хууль, Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль, энэ хууль, эдгээртэй нийцүүлэн гаргасан хууль тогтоомжийн бусад актаас бүрдэнэ” гэж заасан. [4:  https://legalinfo.mn/mn/detail?lawId=437 ] 

Гуравт, Монгол Улсын Их Хурлаас 2012 оны 9 дүгээр сарын 14–ний өдөр баталсан Аймаг, нийслэл, сум, дүүргийн Иргэдийн төлөөлөгчдийн хурлын сонгуулийн тухай хуулийн[footnoteRef:5] 2 дугаар зүйл (Аймаг, сум, дүүргийн иргэдийн Төлөөлөгчдийн Хурлын сонгуулийн тухай хууль тогтоомж)–ийн 2.1 дэх хэсэгт “Аймаг, сум, дүүргийн иргэдийн Төлөөлөгчдийн Хурлын сонгуулийн тухай хууль тогтоомж нь Монгол Улсын Үндсэн хууль, Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль, энэ хууль болон эдгээр хуультай нийцүүлэн гаргасан хууль тогтоомжийн бусад актаас бүрдэнэ” гэж, энэ хуулийн 34 дүгээр зүйл (Сонгуулийн сурталчилгаа)–ийн 34.2 дахь хэсэгт “Сонгуулийн сурталчилгаа нь зөвшөөрснөөс бусдыг хориглох зарчимд үндэслэнэ” гэж тус тус заасан. [5:  https://legalinfo.mn/mn/detail?lawId=8700 ] 

Дөрөвт, Монгол Улсын Их Хурлаас 2015 оны 12 дугаар сарын 25–ны өдөр баталсан Сонгуулийн тухай хуулийн[footnoteRef:6] 2 дугаар зүйл (Аймаг, сум, дүүргийн иргэдийн Төлөөлөгчдийн Хурлын сонгуулийн тухай хууль тогтоомж)–ийн 2.1 дэх хэсэгт “Сонгуулийн хууль тогтоомж нь Монгол Улсын Үндсэн хууль, энэ хууль болон эдгээр хуультай нийцүүлэн гаргасан хууль тогтоомжийн бусад актаас бүрдэнэ” гэж, энэ хуулийн Сурталчилгааны үйл ажиллагаа гэсэн Гуравдугаар дэд бүлгийн 77 дугаар зүйл (Сонгуулийн сурталчилгааны хэвлэмэл материал хэвлүүлэх, тараах, хүргэх)–ийн 77.13 дахь хэсэгт “Улсын Их Хурлын гишүүн, Ерөнхийлөгч, орон нутгийн хурлын төлөөлөгч нэр дэвшиж байгаа тохиолдолд тэдгээрийн хийсэн ажлын тайлан сонгуулийн сурталчилгааны материалын хэмжээнд тооцогдохгүй” гэж тус тус заасан. Мөн түүнчлэн Монгол Улсын Их Хурлаас 2019 оны 12 дугаар сарын 20–ны өдөр Монгол Улсын Их Хурлын сонгуулийн тухай хуулийг баталсантай холбогдуулан Монгол Улсын Их Хурлаас 2019 оны 12 дугаар сарын 20–ны өдөр баталсан Сонгуулийн тухай хуульд өөрчлөлт оруулах тухай хуулийн 2 дугаар зүйлээр “… Сонгуулийн тухай хуулийн 77 дугаар зүйлийн 77.13 дахь хэсгийн “Улсын Их Хурлын гишүүн,” …” гэснийг хассан байна.[footnoteRef:7] [6:  https://legalinfo.mn/mn/detail?lawId=12178 ]  [7:  Төрийн мэдээлэл эмхэтгэл, 2019 он, №49 /1102/ дугаарт нийтлэгдсэн.] 

Энэ хуулийн 77 дугаар зүйлийн 77.13 дахь хэсгийн талаар Монгол Улсын Үндсэн хуулийн цэцийн 2025 оны 03 дугаар дүгнэлтийн үндэслэл хэсэгт “… ЕАБХАБ/АИХЭГ–ын 2016 оны тайланд сонгуульт албан тушаал хашиж буй хүмүүсийн өөрийн ололт амжилтыг сурталчилсан материалыг сонгуулийн сурталчилгааны материал гэж үзэхгүй байсан нь сонгуульд дахин өрсөлдөж байсан УИХ–ын гишүүдэд ашигтайгаар нөлөөлж байв. Мөн жижиг намууд болон улс төрд шинээр орогсдод ашиггүй нөхцөл бүрдүүлж буй хуулийн нэмэлт заалтууд байна гэж дүгнэсэн байдаг …” гэж дурдсан.
Тавд, Монгол Улсын Их Хурлаас 2020 оны 1 дүгээр сарын 30–ны өдөр баталсан Аймаг, нийслэл, сум, дүүргийн Иргэдийн төлөөлөгчдийн хурлын сонгуулийн тухай хуулийн[footnoteRef:8] 2 дугаар зүйл (Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн хууль тогтоомж)–ийн 2.1 дэх хэсэгт “Аймаг, нийслэл, сум, дүүргийн иргэдийн Төлөөлөгчдийн Хурлын сонгуулийн хууль тогтоомж нь Монгол Улсын Үндсэн хууль, Монгол Улсын Засаг захиргаа, нутаг дэвсгэрийн нэгж, түүний удирдлагын тухай хууль, энэ хууль болон эдгээр хуультай нийцүүлэн гаргасан хууль тогтоомжийн бусад актаас бүрдэнэ” гэж, энэ хуулийн 47 дугаар зүйл (Хууль бус сурталчилгааг хориглох)–ийн 47.7 дахь хэсэгт “Орон нутгийн Хурлын төлөөлөгч сонгуульд нэр дэвших бол энэ хуульд заасан нэр дэвшүүлэх ажиллагаа эхлэхээс өмнө тойргийн сонгогчдодоо ажлын тайлангаа танилцуулах зорилгоор хийсэн уулзалт, энэ хуулиар хориглоогүй арга хэмжээ болон тараасан тайлан нь сонгуулийн сурталчилгаанд хамаарахгүй” гэж тус тус заасан. [8:  https://legalinfo.mn/mn/detail?lawId=15125 ] 

Дээрхийг нэгтгэн дүгнэвэл, сүүлийн 2 хууль тогтоомж буюу 2015, 2020 оны хуулиудад Улсын Их Хурлын гишүүн, орон нутгийн Хурлын төлөөлөгч нэр дэвшиж байгаа тохиолдолд тэдгээрийн хийсэн ажлын тайлан, уг тайлангаа танилцуулах зорилгоор тойргийн сонгогчидтой хийсэн уулзалт, хуулиар хориглоогүй арга хэмжээ зэрэг нь сонгуулийн сурталчилгаанд тооцогдохгүй, хамаарахгүй байхаар тус тус зохицуулан хэрэгжүүлж ирсэн нь хууль тогтоомжийн харьцуулалтаас харагдаж байна. Энэ хугацаанд өмнө дурдсанчлан Монгол Улсын Үндсэн хууль, Монгол Улсын нэгдэн орсон хүний эрхийн олон улсын гэрээгээр тодорхойлсон хүний эрх, эрх чөлөөний суурь зарчим зөрчигдөж, холбогдох хууль зүйн баталгаагаар бүрэн гүйцэд хангагдаагүй ирсэн байна.

Аймаг, нийслэл, сум, дүүргийн Иргэдийн төлөөлөгчдийн хурлын сонгуулийн тухай хуулийн 47 дугаар зүйлийн 47.7 дахь хэсэгт “Орон нутгийн Хурлын төлөөлөгч сонгуульд нэр дэвших бол энэ хуульд заасан нэр дэвшүүлэх ажиллагаа эхлэхээс өмнө тойргийн сонгогчдодоо ажлын тайлангаа танилцуулах зорилгоор хийсэн уулзалт, энэ хуулиар хориглоогүй арга хэмжээ болон тараасан тайлан нь сонгуулийн сурталчилгаанд хамаарахгүй” гэсний “Орон нутгийн Хурлын төлөөлөгч ... энэ хуулиар хориглоогүй арга хэмжээ болон тараасан тайлан нь сонгуулийн сурталчилгаанд хамаарахгүй” гэдэгт юуг хамааруулан авч үзэх нь тодорхойгүй байна. Энэ хэсэгт “хуулиар хориглоогүй бол иргэнд зөвшөөрөх” зарчмыг хуульчлах зорилготой бол яагаад гагцхүү орон нутгийн Хурлын төлөөлөгчид зориулан тусгайлан заасан үндэслэл тогтоогдохгүй байна.

Иймд дээрх хууль зүйн болон практик шаардлагын үүднээс Аймаг, нийслэл, сум, дүүргийн Иргэдийн төлөөлөгчдийн хурлын сонгуулийн тухай хуульд өөрчлөлт оруулах замаар асуудлыг шийдвэрлэх боломжтой гэж хууль санаачлагчийн зүгээс уг хуулийн төслийг боловсрууллаа. 

